
KOTA BAHARU, 15 Okt (Bernama) -- Kerajaan Pas Kelantan mengumumkan belanjawan 

lebihan sebanyak RM45.83 juta bagi tahun 2013 dengan mengambil kira tuntutan hasil royalti 

petroleum yang patut dibayar oleh Kerajaan Persekutuan sebanyak RM200 juta. 

 

Pengerusi Jawatankuasa Perancangan Ekonomi, Kewangan dan Kebajikan negeri, Datuk 

Husam Musa berkata hasil royalti itu merupakan 34.38 peratus daripada anggaran hasil 

berjumlah RM581.77 juta berbanding anggaran perbelanjaan mengurus RM535.95 juta. 

 

"Dalam belanjawan ini, kerajaan memutuskan untuk memasukkan RM200 juta itu sebagai 

pendapatan dari royalti petroleum. Sebelum ini ianya diletakkan sebagai token sebanyak 

RM10," katanya semasa membentangkan belanjawan itu pada Persidangan Dewan Undangan 

Negeri Kelantan di Kota Darulnaim di sini, hari ini. 

 

Tanpa hasil royalti itu, belanjawan Kelantan dijangka mengalami defisit dengan anggaran hasil 

berjumlah RM381.77 juta. 

 

Sementara itu, ketua pembangkang DUN Kelantan, Datuk Md Alwi Che Ahmad membidas 

kerajaan Kelantan yang membentangkan belanjawan dengan hanya memberi khayalan 

kepada rakyat kononnya mereka akan memperolehi royalti petroleum sedangkan perkara 

tersebut masih dalam peringkat perbicaraan di mahkamah. 

 

Persidangan dewan akan disambung semula esok. 

